Avgerð tikin 20.10.2005, j. nr. 05-03-32-17 

Mótrokning

Samandráttur:

Kært varð um, at úgjald av negativum mvg varð mótroknað í skuld, sum kærarin hevði til landskassan. Skatta- og avgjaldskærunevndin staðfesti avgerðina hjá Toll- og Skattstovuni um mótrokning.

Avgerð

Frágreiðing um málið.

Upplýst er, at Toll- og Skattstova Føroya í samband við útgjald av negativum mvg í apríl 2005 hevði mótroknað ávikavist 16.587,- kr. og 266,- kr. fyri gamla tollkreditskuld hjá kæraranum.

Kærarin:

Í kæruni varð mótmælt, at mvg-útgjaldið varð mótroknað, tí negativa mvg-úgjaldið hevði samband við mvgfría sølu av bókum.

Toll- og Skattstova Føroya:

Toll- og Skattstovan greiddi í skrivi dagfest 14. juli 2005 frá, at skuldin, ið kærarin hevði til lands​kassan, var tollkreditskuld. Dómur varð sagdur um skuldina, og málið hevur eisini úrslitaleyst verið roynt í fútarættinum. Kravið fyrnar í 2014.

Mótrokningin, sum Toll- og Skattstovan framdi í apríl 2005, var tvungin mótrokning, tí kærarin hevði ikki goldið skuldina, sum upprunaliga var 103.358,08 kr. Mótroknað er við 16.853 kr. í negativum mvg, og er skuldin nú 86.505,08 kr.

Toll- og Skattstovan metti, at tvungin mótrokning kann gerast í hesum føri, av tí at:

Talan er um tvey peningakrøv

Skuldin til landskassan er gjaldsbúgvin, tvs at skuldin, ið borgarin hevur til landið, erfallin til gjald​ingar, og landið skal kunna loysast frá borgarans skuld til landið

Kravið móti kæraranum var rættargildugt

Toll- og Skattstova Føroya er rætti kravánari til skuldina hjá kæraranum

Talan er heldur ikki um neyðuga livikostnaðin hjá borgaranum, hetta av tí at negativa meirvirðis​gjaldið stavar frá eini bókaútgávu hjá kærara, ið er meirvirðisgjaldsskrásettur.

Avgerð frá Skatta- og avgjaldskærunevndini:

Útgjald av negativum mvg og tollkreditskuld eru bæði peningakrøv, sum eru fallin til gjaldingar. Krøvini eru sínamillum krøv, og kærarin hevur fingið fráboðan um mótrokningina. Tað, sum harafturat skal vera uppfyllt, um tvungin mótrokning kann fara fram, er, at mótkravið hevur rættargildi, tvs. at tað má ikki vera fallið burtur til dømis orsakað av fyrning.

Tá hesi krøv mugu metast at vera lokin í hesum føri, avgjørdi Skatta- og avgjaldskærunevndin at staðfesta avgerðina hjá Toll- og Skattstovuni um mótrokning.
